
მოზარდთა და ახალგაზრდათა ფსიქოსოციალური 
მხარდაჭერის სამსახური „კლუბი სინერგია“

სერვისის საჭიროების დასაბუთება - საერთაშორისო მიმოხილვა
საერთაშორისო პრევალენტურობის კვლევები გვიჩვენებს, რომ მსოფლიო მოსახლეობს 9-16% და ბავშვებისა და მოზარდების 20% ფსიქიკური აშლილობით იტანჯება (Klasen & Crombag, 2013). გავრცელებული ფსიქიკური აშლილობების მქონე ადამიანებში ოთხიდან მხოლოდ ერთი იღებს შესაბამის დახმარებას (Alonso et al., 2018; Araya et al., 2018). დახმარების და მკურნალობის ეს „ღრიჭო“ განსაკუთრებით ფართოა განვითარებად, დაბალი და საშუალო რესურსების ქვეყნებში (Chisholm et et al., 2016; De Silva et al., 2014).
სამწუხაროდ, ემპირიული და მეცნიერული მონაცემებით დასტურდება, რომ მოზარდობის და ახალგაზრდობის ასაკი ფსიქიკური აშლილობების განვითარების პიკური ასაკია.
იმ ადამიანების სამ მეოთხედს, ვისაც ფსიქიკური ჯანმრთელობის დიაგნოზი აქვს, აშლილობის ნიშნები 24 წლამდე ასაკში უვლინდება (Kessler, et al., 2005; McGorry, et al., 2007). ასევე, აღსანიშნავია, რომ სუიციდი სიკვდილიანობის მეორე წამყვანი მიზეზია 15-29 წლის ასაკში. 
ჯანმრთელობის მსოფლიო ორგანიზაცია (ჯანმო, 2018) მოგვიწოდებს, დავნერგოთ საპრევენციო პროგრამები გავრცელებული და პრევალენტური ფსიქიკური ჯანმრთელობის აშლილობების, მათ შორის ემოციური და ქცევითი აშლილობების რისკ-ფაქტორების აღმოსაფხვრელად. 
2018 წელს აკადემიურ სამედიცინო ჟურნალში „ლანსეტი“ ფსიქიკური ჯანმრთელობის სფეროს წამყვანმა ავტორთა ჯგუფმა გამოაქვეყნა მნიშვნელოვანი სტატია, სადაც ფსიქიკურ აშლილობებზე ზრუნვის საფეხურებრივი მოდელი იქნა წამოდგენილი (Patel et al., 2018). მოდელი მოგვიწოდებს:
· დავგეგმოთ და განვახორციელოთ პრევენციული ჩარევები არასპეციფიკური ფსიქიკური პრობლემების გამოვლინებების დროს
· დავგეგმოთ და განვახორციელოთ ადრეული გამოვლენა და ჩარევები სუბსინდრომული და სუბკლინიკური მდგომარეობების დროს
· ვმართოთ სპეციფიკური ფსიქიკური ჯანმრთელობის სინდრომები პირველადი ჯანდაცვის, სათემო და მულტისექტორული სერვისების დონეზე
· განვახორციელოთ განმეორებითი და რეზისტენტული სინდრომების მართვა და რეაბილიტაცია „კოლაბორაციული“ მიდგომით.
ჩვენი სერვისისთვის, რომელსაც ქვემოთ წარმოვადგენთ, სწორედ პირველი სამი დონის რეკომენდაციაა რელევანტური - პრევენცია, ადრეული გამოვლენა და ჩარევები, მათ შორის  სპეციფიკური მდგომარეობების მართვა.
როგორ ხორციელდება შესაბამისი დახმარება? დადასტურებულია, რომ ფსიქოსოციალური ინტერვენციები, კულტურულად ადაპტირებული ფორმით, ეფექტურია ისეთი გავრცელებული ფსიქიკური პრობლემების სამართავად, როგორიცაა ადიქტური ქცევები, დეპრესიული და შფოთვითი მდგომარეობები და სხვ. (Chowdhary et al., 2014; De Silva et al., 2013). მიუხედავად ამისა, ბევრ ქვეყანაში ამ ტიპის ინტერვენციების მისაწვდომობა შეზღუდულია მწირი რესურსების გამო. ფსიქოსოციალური ინტერვენციების დაბალ გავრცელებას ასევე განაპირობებს უპირატესად სპეციფიკურ აშლილობაზე ფოკუსირებული მართვის პაკეტები და სტიგმა (Singla et al., 2017). 
ამჟამად, პრაქტიკოსთა და მეცნიერთა დიდი ნაწილი თანხმდება, რომ პრობლემების სამართავად ტრანსდიაგნოსტიკური (ტდ) მიდგომა უნდა იქნეს გამოყენებული. ტრანსდიაგნოსტიკური მიდგომა ეფუძნება მეცნიერულ მტკიცებულებებს, რომ ბევრ განსხვავებულ ფსიქიკურ აშლილობას საზიარო, საერთო მოწყვლადობის ნიშნები აქვთ (Barlow et al., 2014; Moses & Barlow, 2006). ტრანსდიაგნოსტიკური ინტერვენციები მიმართულია არა აშლილობის მკურნალობაზე, არამედ სწორედ ამ მოწყვლადობების შემსუბუქებასა და მართვაზე. კვლევები ადასტურებს, რომ ტრანსდიაგნოსტიკური ინტერვენციები ეფექტურად მუშაობს ბავშვებისა და მოზარდების ფსიქიკური ჯანმრთელობის პრობლემების მოსაგვარებლად და რისკ-ფაქტორების საპრევენციოდ (Dozois et al., 2009; Chu, 2012; Allen et al., 2012).
ამრიგად, მოგვეპოვება მტკიცებულებები, რომ ტრანსდიაგნოსტიკური ფსიქოსოციალური ინტერვენციები (აშლილობაზე სპეციფიკური ფოკუსის გარეშე) მიწოდებული სათემო დონეზე, ეფექტურია გავრცელებული ფსიქიკური პრობლემების პრევენციისა და მართვისთვის. 
სწორედ ამიტომ, ჩვენი სამსახურის აწყობის დროს შემუშავდა და დაიხვეწა ისეთი ფსიქოსოციალური ინტერვენციები (მოდულები), რომლებიც ტრანსდიაგნოსტიკურ მიდგომას ასახავს და მოზარდების და ახალგაზრდების ბაზისურ, საერთო საჭიროებებს ემსახურება. ეს მოდულები მოიცავს ისეთ საკითხებს, როგორიცაა სტრესის მართვა, ბრაზის და ემოციების რეგულირება, პრობლემის გადაჭრა, ასერტიულობა, ინტერპერსონალური უნარების გაძლიერება, სოციალური კომპეტენციების და შემოქმედებითი პოტენციალის ზრდა და ა.შ. ამ ინტერვენციების პაკეტებს შემდგომ ტექსტში „ბაზისურ ინტერვენციებად“ მოვიხსენიებთ. მათი მიზანი პრევენციული და ადრეული ჩარევაა. 
ამას გარდა, შემუშავდა მოდულები სპეციფიკური სინდრომების და მდგომარეობების სამართავად, როგორიცაა პოსტ-ტრავმული სტრესული აშლილობა, გემბლინგი, ნივთიერებებზე დამოკიდებულება და სხვ.  

საქართველოს მდგომარეობა
საქართველოში ბავშვთა, მოზარდთა და ახალგაზრდათა ფსიქიკური ჯანმრთელობის სერვისები და საპრევენციო პროგრამები უაღრესად მწირია. ეს განსაკუთრებით შეეხება გავრცელებული ფსიქიკური აშლილობების და ადიქციის პრობლემების მართვას. 
მოზარდებსა და ახალგაზრდებში დღეს საკმაოდ გავრცელებულია ნივთიერებათა ავადმოხმარება, რასაც მძიმე ფსიქიკური და სომატური შედეგები მოაქვს (Otiashvili et al., 2016; Javakhishvili, 2016). 

ამავე დროს, ქვეყანაში მაღალია სტატისტიკა მოზარდებსა და ახალგაზრდებში ერთმანეთის მიმართ ძალდობისა; ზოგიერთი შემთხვევა სიცოცხლის ხელყოფითაც კი მთავრდება - განსაკუთრებით,ფსიქოაქტიური ნივთიერებების ზემოქმედების ქვეშ. ასევე, 
ცნობილია მოზარდებისა და ახალგაზრდები თვითმკვლელობის და ფსიქოაქტიური 
საშუალებების მიზეზით გარდაცვალების არაერთი შემთხვევა. სამწუხაროდ, ბევრი ტრაგედია დაკავშირებულია ფსიქიკური ჯანმრთელობის ამა თუ იმ პრობლემასთან.

საქართველოში რამდენიმე სპეციფიკური ჯგუფია, რომლებიც ფსიქიკური ჯანმრთელობის პრობლემების განვითარების მაღალ რისკს ატარებენ, მაგ., სახელმწიფო ზრუნვის ქვეშ მყოფი მოზარდები - მაგ; მცირე საოჯახო სახლის ბინადრები. 
არსებული სერვისების დეფიციტის ნაწილობრივ მაინც შესამსუბუქებლად, ჯანმოს და „ლანცეტის“ სტატიაში მოყვანილი „საფეხურეობრივი მოდელის“ რეკომენდაციების გათვალისწინებით, ფონდმა „გლობალური ინიციატივა ფსიქიატრიაში - თბილისი“ დაგეგმა და დააფუძნა თანამედროვე ტიპის სერვისი მოზარდებისა და ახალგაზრდებისთვის ე.წ. ჰამბურგის მოდელის მიხედვით[footnoteRef:1]. სერვისი დაფუძნდა თბილისსა და ბათუმში პროექტის „ფსიქიკური აშლილობების და ფსიქო-სოციალური საჭიროებების მქონე პირთა უფლებების მხარდაჭერა საქართველოში“ ფარგლებში, რომელსაც აფინანსებს ევროკავშირი (ხანგრძლივობა:  თებერვალი, 2018 - სექტემბერი, 2020).  [1:  ქ. ჰამბურგში (გერმანია) შედგა სასწავლო ვიზიტი, რომლის ფარგლებშიც ჰამბურგის უნივერსიტეტის კოლეგებმა გაგვაცნეს ჩვენი მიზნების შესაბამისი სამსახურების ჯაჭვი. იგივე სპეციალისტები იყვნენ ჩართულნი „კლუბ სინერგიის“ პერსონალის ტრენინგებში 2018-2019 წლებში] 

მოზარდთა და ახალგაზრდათა ფსიქოსოციალური  მხარდაჭერის სამსახური „კლუბი სინერგია“ თბილისსა და ბათუმში.
„კლუბი სინერგია“ გაიხსნა 2019 წლის აპრილში და წარმოადგენს პრევენციულ-ინტერვენციული ტიპის სერვისს 14-25 წლის მოზარდებისა და ახალგაზრდებისთვის, რომელთაც აღენიშნებათ ემოციური და ქცევითი პრობლემები და აშლილობები, მათ შორის, ადიქტური ქცევები. სერვისი დააფუძნა და ამჟამად მართავს ფონდი „გლობალური ინიციატივა ფსიქიატრიაში - თბილისი“ ევროკავშირის ფინანსური მხარდაჭერით.
სახელწოდება „კლუბი სინერგია“ ბენეფიციართა ასაკობრივი ჯგუფის გათვალისწინებით შეირჩა - დასახელება მათთვის ერთგვარად მიმზიდველი და ამავდროულად, არამასტიგმატიზებელი უნდა ყოფილიყო, რაც, თავის მხრივ, სერვისის მისაწვდომობას ზრდას შეუწყობდა ხელს. ამასთან, გათვალისწინებულ იქნა თანამედროვე სათემო ფსიქიკური ჯანმრთელობის მიდგომა და სამსახური გაიმართა საცხოვრებელი ბინის სივრცეში - ბენეფიციართა მოსალოდნელი შფოთვის და საზოგადოებაში არსებული სტიგმის შედეგების შესამცირებლად. 
„კლუბი სინერგია“ მომსახურებას უწევს ქ. თბილისში, ბათუმში და მიმდებარე ტერიტორიებზე მცხოვრებ 14-25 წლის ასაკის მოზარდებსა და ახალგაზრდებს, აგრეთვე, მათი ოჯახის წევრებს. 
მომსახურების სამიზნე ჯგუფებია: 
1. კანონთან კონფლიქტში მყოფი მოზარდები და ახალგაზრდები 
2. სახელმწიფო ზრუნვის ქვეშ მყოფი მოზარდები
3. საქართველოს ოკუპირებული ტერიტორიებიდან დევნილი მოზარდები და ახალგაზრდები 
4. ზოგადი პოპულაციის მოზარდები და ახალგაზრდები  
5. ამ მოზარდების და ახალგაზრდების ოჯახის წევრები
მომსახურების მიზანია მოზარდებსა და ახალგაზრდებში ფსიქოაქტიური საშუალებების ავადმოხმარების, ქცევითი აშლილობების, ემოციური პრობლემებისა და ფსიქიკური ჯანმრთელობის სხვა პრობლემების პრევენცია და მართვა. 
მომსახურებას  ახორციელებს მულტიდისციპლინური გუნდი, რომლის შემადგენლობაში არიან ფსიქოლოგები, ადიქტოლოგები, ფსიქოსომატოლოგი და სოციალური მუშაკები. საჭიროების შემთხვევაში, გუნდის მუშაობაში ერთვება ფსიქიატრიც. 
„კლუბი სინერგია“ თავის კლიენტებს/ბენეფიციარებს აწვდის: 1. ინტერვენციების ბაზისურ, პრევენციულ, ტრანსდიაგნოსტიკურ პაკეტს, რომელიც ორიენტირებულია პრევენციაზე და მსუბუქი შემთხვევების მართვაზე და 2. ჩაღრმავებულ ინტერვენციებს, რომელიც ორიენტირებულია ჩამოყალიბებული სინდრომებისა და დიაგნოზების მართვაზე, როგორიცაა ტრავმულ გამოცდილებასთან დაკავშირებული აშლილობები, შფოთვითი და გუნებ-განწყობის აშლილობები, ადიქტური ქცევები. 
სერვისში ბენეფიციარის ჩართვის პირობები: მომსახურების მიღება შეუძლიათ 14-25 წლის მოზარდებსა და ახალგაზრდებს, რომელთაც აღენიშნებათ სხვადასხვა ხარისხით გამოხატული სირთულეები: მსუბუქი პრობლემები (ინტერესების სიმწირე, მოუსვენრობა, კონცენტრაციის დარღვევა და სხვ.), საშუალო სიმძიმის (მარიხუანით ან სხვა ფსიქოაქტიური ნივთიერებებით ექსპერიმენტირება, ძილის დარღვევა, მკვეთრად დაქვეითებული გუნებ-განწყობა და სხვ.), ფჯ გავრცელებული აშლილობები (დეპრესია, პოსტ-ტრავმული სტრესული აშლილობა, შფოთვითი აშლილობა, ნივთიერებათა ავადმოხმარება, გემბლინგი და სხვ.) და კომორბიდული (თანამდევი) აშლილობები. 
კლუბი არ ემსახურება პირებს, რომელთაც აქვთ ნეიროგანვითარების დარღვევები, ფსიქოზური მდგომარეობები, სუიციდის მაღალი რისკი; მათი გადამისამართება ხდება შესაბამის სერვისებში.
ოჯახის წევრთა კონსულტირების და ჯგუფური ინტერვენციების გათვალისწინებით სულ მომსახურება მიიღო 600-ზე მეტმა ადამიანმა.  მომსახურება უფასოა.
COVID-19 პანდემიის გამო შექმნილ სიტუაციაში სერვისი გადასულია ონლაინ მომსახურებაზე და რეგულარული მომსახურების გარდა, კრიზისულ დახმარებას უწევს პანდემიით გამოწვეული დისტრესის მქონე პირებს. (500-მდე კრიზისული კონსულტაცია აპრილ- ივლისის თვეში ორივე ცენტრში).  
მომსახურების ხარისხის უზრუნველსაყოფად „კლუბ სინერგიის“ პერსონალს უტარდება რეგულარული სუპერვიზია და ინტერვიზია რთული შემთხვევების სამართავად. ამასთან, სერვისი მუდმივად ზრუნავს პერსონალის კვალიფიკაციის ამაღლებაზე - ტრენინგებს პერიოდულად ატარებენ როგორც ადგილობრივი, ისე უცხოელი პროფესიონალები (გერმანია, ბრიტანეთი).

ამჟამად სინერგია, გაეროს ბავშვთა ფონდის დაფინანსებით, მოზარდთა და ახალგაზრდათა ფსიქიკური ჯანმრთელობის ხელშეწყობის და პრობლემების პრევენციის მიზნით ფართო მასშტაბის საგანმანათლებლო კამპანიას აწარმოებს - უკვე შეიქმნა 12 ვიდეო-სემინარი  სხვადასხვა აქტუალურ თემაზე როგორც მოზარდებისთვის, ასევე მათი მშობლებისთვის.
მომსახურების ეფექტურობის შესაფასებლად კლუბი თანამშრომლობს საერთაშორისო ფონდ კურაციოსთან, კარდიფის უნივერსიტეტთან და ლონდონის ტროპიკული მედიცინის სკოლასთან, რომლებიც უზრუნველყოფენ სათანადო კვლევას. 

პილოტური ფაზის დროს „კლუბ სინერგიის“ კლიენტთა/ბენეფიციართა შეფასების ობიექტური მონაცემები აჩვენებს, რომ სერვისი ეფექტურია. მომსახურების დაწყებამდე და დასრულების შემდეგ ჩატარებული შეფასებები (პრე- და პოსტ-შეფასება) ადასტურებს პოზიტიურ ცვლილებებს ახალგაზრდების მდგომარეობაში: შესამჩნევია დეპრესიის (PHQ-9), შფოთვის სიმპტომების (GAD-7), ქცევითი და ემოციური პრობლემების შემცირება და ფუნქციონირების გაუმჯობესება (SDQ, WHODAS). 

ასევე პოზიტიურია „კლიენტის კმაყოფილების კითხვარის“ მონაცემები, რაც კლუბის პერსონალის ენთუზიაზმს და საქმისადმი ერთგულებას ასახავს.
კლუბი სინერგიის საკონტაქტო ინფორმაცია:
თბილისი, ფალიაშვილის 96. 59911807021/599807024 (ცხელი ხაზი); Clubsynergy.tbilisi@gmail.com
საკონტაქტო პირი: ქეთევან ფილაური

ქ.ბათუმი, გორგილაძის ქ.12, ბ.3; 59911807021/599807024 (ცხელი ხაზი); Clubsynergy.batumi@gmail.com
საკონტაქტო პირი: მაია ხუნდაძე 

დამატებითი შეკითხვებისთვის მიმართეთ ფონდს გიფ-თბილისი:
tbilisi@gip-global.org
nino.makhashvili.1@iliauni.edu.ge
[bookmark: _GoBack]
პრე-ტესტი	
GAD-7 	PHQ-9 	SDQ 	DAS	10	13.6	17	20	პოსტ-ტესტი	
GAD-7 	PHQ-9 	SDQ 	DAS	3	5	11.5	13.3	


image1.png
d°Ja0) LOBIMBNO
CLUB SYNERGY




